
A-ô prinçipio scicomme m’ëo prefissa

De riparâ ô pericolo maggiô

D’ëse, restando in Londra, compromissa

Ne-a libertæ, ne-a quete e ne l’onô,

Se arrestâ foise stæta e sottomissa

De nêuvo a quello can de mæ tutô;

Cosci me paiva do cattivo tempo

Meno tristo e noioso ô contrattempo.

Ma quando semmo derimpetto a-ô Cavo

De Finisterra ô ma ô s’è contûrbôu

De manea, che pe-a puia me scordavo

Pe-ô presente ô pericolo passôu:

E zù in ta mæ coccetta m’intanavo

Con l'animo e co-ô stêumago angosciôu:

Pe sette giorni no sciortivo a mezo;

Ma e cose intanto andavan sempre ä pezo.

E nell'ottavo giorno eimo in procinto

D'andâ zù a picco invece d’andâ in Fransa!

Insemme a-ô servitô Maccan dipinto

Do cô da morte ô me vegniva in stansa,

E ghe lezzeivo in faccia ciæo distinto

Che de salvâse no gh’ëa ciù speransa...

L'ea nêutte scûa; di lampi ô ciæo maggiô

O rendeiva de tenebre l'orrô.

E mi zù in to mæ niccio sempre ascosa,

Abbattûa, quæxi fêua de sentimento

No poivo vedde a scena spaventosa;

Ma i fischi spessi e orribili do vento

Sentivo e a mæta grossa e tempestosa

Sbatte e sfogâse contro ô bastimento,

Derrûâ in coverta erboi, pennoîn stoccæ,

Rimbombâ i troîn e giastemmâ i mainæ.

